
KAPITULU 15

Biblia no Revolusaun Fransa nian

ha sékulu sanulu-resin-neen, Reforma, ne'ebé hatudu Biblia

nakloke ba povu, buka atu tama ba Europa nia rai hotu. Nasaun
balu simu ho haksolok, hanesan Lalehan nia mensajeiru ida. Iha rai
seluk papadu manan, iha parte boot, atu hapara Reforma nia tama; no
Biblia nia kofiesimentu nia naroman, ho ninia influénsia ne'ebé hasa'e
ema, besik la tama tomak. Tha rai ida, maske naroman tama, nakukun
la komprende naroman ne'e. Durante sékulu barak, lia-loos no sala
luta atu ukun. Ikus mai aat manan, no Lalehan nia lia-loos hetan duni
sai. “Ida ne'e mak kondenasaun: naroman mai ona ba mundu, no ema
hadomi nakukun liu naroman”” Joao 3:19. Nasaun ne'e hela atu ko'a
dalan ne'ebé nia hili nia rezultadu sira. Maromak nia Espiritu nia
kontrola hasai husi povu ida ne'ebé despreza ona Ninia grasa nia
prezente. Maromak husik aat atu to'o ninia tempu nakonu. No mundu
tomak haree fuan husi la simu naroman ho hakarak rasik.

Funu hasoru Biblia, ne'ebé la'o ba oin durante sékulu barak tebes
iha Fransa, to'o ninia pontu aas liu iha Revolusaun nia eventu sira.
Rebenta aat tebes ne'e mak de'it rezultadu loos husi Roma nia hapara
Eskritura. (Haree Apéndise.) Ida-ne'e hatudu ezemplu ida ne'ebé
klaru liu husi buat hotu ne'ebé mundu haree ona kona-ba Papa nia
politika nia rezultadu—ezemplu ida husi rezultadu sira ne'ebé Igreja
Roma nian nia hanorin la'o ba durante liu tinan rihun ida.

Profeta sira dehan uluk ona kona-ba hapara Eskritura durante
tempu papadu nia ukun aas liu; no Apokalipse nia hakerek-na'in mos

hatudu rezultadu aat tebes sira ne'ebé sei mai liuliu ba Fransa husi
“sala nia ema” nia ukun.

Na'i nia anju dehan: “Sira sei sama sidade santu fulan haat-nulu
resin rua. No Ha'u sei f6 kbiit ba Ha'u-nia sasin na'in rua, no sira sei
f6 sai profesia loron rihun ida atus rua neen-nulu, hatais hena
karoon. . . . No bainhira sira hotu ona sira-nia sasin, animal siak
ne'ebé sa'e husi rai kuak klean liu sei halo funu hasoru sira, no sei
manan sira, no oho sira. No sira-nia mate isin sei latan iha sidade
boot nia dalan luan, ne'ebé ho naran espiritual bolu Sodoma no Ejitu,
iha ne'ebé mos sira prega ita-nia Na'i iha krus. . . . No sira ne'ebé hela
iha rai sei haksolok tanba sira, no halo festa, no sei haruka prezente
ba malu; tanba profeta na'in rua ne'e fo terus ba sira ne'ebé hela iha
rai. No liu loron tolu ho balu, moris nia Espiritu husi Maromak tama
ba sira, no sira hamri'ik iha sira-nia ain; no ta'uk boot monu ba sira
ne'ebé haree sira” Apokalipse 11:2-11.

Tempu sira ne'ebé temi iha ne'e—“fulan haat-nulu resin rua” no
“loron rihun ida atus rua neen-nulu’—mak hanesan, no rua hatudu
tempu ne'ebé Kristu nia igreja tenke terus opresaun husi Roma.
Tinan 1260 papadu nia ukun aas liu nian haht iha 538 Depois Kristu,
no tanba ne'e sei remata iha 1798. (Haree Apéndise, nota ba GC 54.)
Tha tempu ne'eba tropa Fransés ida tama Roma no kaer Papa ba
prizaun, no nia mate iha exiliu. Maske la kleur depois sira hili Papa
foun ida, maibé husi tempu ne'eba Papa nia ukun-na'in sira nunka
bele uza fali kbiit ne'ebé sira iha uluk.

Igreja nia persegisaun la kontinua durante tinan 1260 nia tempu
tomak. Maromak, ho laran-luak ba Ninia povu, halo badak sira-nia
koko ho ahi nia tempu. Bainhira Salvador dehan uluk kona-ba “terus
makaas” ne'ebé sei mai ba igreja, Nia dehan: “Se loron sira ne'e la
hetan halo badak, ema ida sei la hetan salvasaun; maibé tanba ema
hili sira, loron sira ne'e sei hetan halo badak” Mateus 24:22. Liuhusi
Reforma nia influénsia, persegisaun remata molok 1798.

Kona-ba sasin na'in rua ne'e, profeta deklara tan: “Sira ne'e mak ai
oliveira hun rua, no kandelabru rua ne'ebé hamri'ik iha rai nia
Maromak nia oin.” Salmista dehan: “O-nia liafuan mak lampu ba ha'u-
nia ain, no naroman ba ha'u-nia dalan” Apokalipse 11:4; Salmu 119:105.
Sasin na'in rua ne'e hatudu Eskritura husi Testamentu Tuan no
Testamentu Foun. Rua ne'e sai testemufiu importante kona-ba
Maromak nia lei nia hun no moris nafatin. Rua ne'e moés sai sasin ba
salvasaun nia planu. Testamentu Tuan nia sindl, sakrifisiu no profesia
sira hatudu ba oin, ba Salvador ida ne'ebé sei mai. Testamentu Foun
nia Evanjelhu no Karta sira ko'alia kona-ba Salvadoér ida ne'ebé mai
ona tuir loloos dalan ne'ebé sinal no profesia dehan uluk ona.

“Sira sei fo sai profesia loron rihun ida atus rua neen-nulu, hatais
hena karoon” Durante tempu ne'e nia parte boot, Maromak nia sasin
sira hela iha subar nia kondisaun. Papa nia kbiit buka atu subar husi
povu lia-loos nia liafuan, no tau iha sira-nia oin sasin bosok sira atu
kontra ninia testemunu. (Haree Apéndise.) Bainhira autoridade
relijioza no sivil bandu Biblia; bainhira sira halo sala ninia testemufiu,
no halo esforsu hotu ne'ebé ema no diabu sira bele hanoin atu fila
povu nia hanoin husi Biblia; bainhira sira ne'ebé aten-brani atu
haklaken ninia lia-loos santu sira hetan duni, traisaun, tortura, hakoi
iha kadeia okos-rai nia kuartu sira, mate nu'udar martir tanba sira-
nia fiar, ka tenke halai ba foho nia fatin forte sira, no ba rai nia fatuk-
kuak no kuak sira—iha tempu ne'eba sasin fiel sira f6 sai profesia
hatais hena karoon. Maske nune'e, sira kontinua sira-nia testemunu
durante tinan 1260 nia tempu tomak. Iha tempu nakukun liu iha mane
fiel sira ne'ebé hadomi Maromak nia liafuan no hakarak maka'as atu
defende Ninia onra. Ba atan fiel sira-ne'e Maromak f6 matenek, kbiit
no autoridade atu deklara Ninia lia-loos durante tempu ne'e tomak.

“No se ema ruma hakarak halo aat ba sira, ahi sai husi sira-nia
ibun, no han sira-nia inimigu sira: no se ema ruma hakarak halo aat

273



ba sira, nia tenke mate hanesan ne'e” Apokalipse 11:5. Ema labele
sama Maromak nia liafuan no la hetan kastigu. Ameasa aat tebes ne'e
nia signifikadu esplika iha Apokalipse nia kapitulu ikus: “Ha'u {6 sasin
ba ema hotu ne'ebé rona livru ida ne'e nia profesia nia liafuan sira: Se
ema ruma aumenta buat ruma ba buat sira ne'e, Maromak sei
aumenta ba nia praga sira ne'ebé hakerek iha livru ida ne'e: no se ema
ruma hasai liafuan ruma husi profesia ida ne'e nia livru, Maromak sei
hasai ninia parte husi moris nia livru, no husi sidade santu, no husi
buat sira ne'ebé hakerek iha livru ida ne'e” Apokalipse 22:18, 19.

Ne'e mak avizu sira ne'ebé Maromak f6 ona atu proteje ema atu la
muda ho dalan ruma buat ne'ebé Nia hatudu ona ka haruka ona.
Ameasa solene sira-ne'e ba sira hotu ne'ebé, liuhusi sira-nia
influénsia, lori ema atu konsidera ki'ik Maromak nia lei. Ameasa sira-
ne'e tenke halo ta'uk no nakdedar sira ne'ebé ho hahalok la seriu
deklara katak la importante se ita halo tuir Maromak nia lei ka lae.
Sira hotu ne'ebé tau sira-nia hanoin rasik aas liu Maromak nia
revelasaun, sira hotu ne'ebé hakarak muda Eskritura nia signifikadu
klaru atu tuir sira-nia hakarak rasik, ka atu tuir mundu, foti ba sira-
nia an responsabilidade ida ne'ebé aat tebes. Liafuan ne'ebé hakerek
ona, Maromak nia lei, sei sukat ema ida-idak nia karater no kondena
sira hotu ne'ebé koko ne'ebé la sala ida-ne'e sei deklara katak menus.

“bainhira sira hotu ona sira-nia sasin” [hotu daudaun]. Tempu
ne'ebé sasin na'in rua tenke f6 sai profesia hatais hena karoon remata
iha 1798. Bainhira sira besik to'o sira-nia servisu iha subar nia rohan,
kbiit ne'ebé hatudu hanesan “animal siak ne'ebé sa'e husi rai kuak
klean liu” sei halo funu hasoru sira. Tha Europa nia nasaun barak, kbiit
sira ne'ebé ukun iha igreja no estadu, durante sékulu barak, Satanas
mak kontrola liuhusi papadu. Maibé iha ne'e hatudu Satanas nia kbiit

nia manifestasaun foun ida.

Roma nia politika mak, ho naran katak nia respeita Biblia, atu taka
Biblia iha lian ida ne'ebé ema la hatene no subar husi povu. Tha ninia
ukun nia okos sasin sira fo sai profesia “hatais hena karoon” Maibé
kbiit seluk—animal husi rai kuak klean liu—sei mosu atu halo funu
nakloke no deklaradu hasoru Maromak nia liafuan.

“sidade boot” ne'ebé iha ninia dalan sira sasin sira hetan oho, no
fatin ne'ebé sira-nia mate isin latan, ho naran “espiritual” mak Ejitu.
Husi nasaun hotu ne'ebé mosu iha Biblia nia istoria, Ejitu mak nega
ho aten-brani liu katak Maromak moris iha, no hasoru Ninia ukun
sira. La iha liurai ida ne'ebé aten-brani liu atu halo rebeliaun ho
nakloke no ho foti-an hasoru Lalehan nia autoridade, hanesan Ejitu
nia liurai halo. Bainhira Moisés lori ba nia mensajen iha Na'i nia naran,
Faraé hatan ho foti-an: “Sé mak NAI, atu ha'u rona Ninia lian hodi
husik Israel ba? Ha'u la kofiese NAIL, no moés ha'u sei la husik Israel ba”
Exodu 5:2. Ida-ne'e mak ateizmu (nega katak Maromak iha), no
nasaun ne'ebé Ejitu hatudu sei hato'o lian hanesan atu nega Maromak
moris nia direitu sira, no sei hatudu espiritu hanesan la fiar no
dezafiu nian. “sidade boot” més hetan kompara, ho naran “espiritual’,
ho Sodoma. Sodoma nia hahalok aat iha kotu Maromak nia lei hatudu
liuliu iha moris sem kontrola iha seksu nia asuntu. No sala ne'e mos
sei sai karakteristika boot liu husi nasaun ne'ebé sei kumpri Eskritura
ida-ne'e nia detalle sira.

Tuir profeta nia liafuan, entaun, uitoan molok tinan 1798 kbiit ida
ne'ebé ninia hun no karater mai husi Satanas sei mosu atu halo funu
hasoru Biblia. No iha rai ne'ebé Maromak nia sasin na'in rua nia
testemunu sei hetan hanonok nune'e, sei hatudu Fara6 nia ateizmu
no Sodoma nia moris sem kontrola.

Profesia ne'e kumpri ho loos tebes no klaru tebes iha Fransa nia
istoria. Durante Revolusaun, iha 1793, “ba dala uluk mundu rona
enkontru ida husi mane sira, ne'ebé moris no hetan edukasaun iha
sivilizasaun, no ne'ebé foti ba sira-nia an direitu atu ukun nasaun

Europeu ida ne'ebé di'ak liu, hasa'e sira-nia lian hamutuk atu nega lia-
loos solene liu ne'ebé ema nia klamar simu, no ho lian ida husik fiar
no adorasaun ba Maromak.—Sir Walter Scott, Life of Napoleon, vol. 1,
ch. 17. “Fransa mak nasaun mesak iha mundu ne'ebé iha rejistu loos
kona-ba nia katak, nu'udar nasaun, nia hasa'e ninia liman iha
rebeliaun nakloke hasoru universu nia Autoér. Tha ona, no sei iha
nafatin, ema barak ne'ebé ko'alia aat hasoru Maromak, no ema barak
ne'ebé la fiar, iha Inglaterra, Alemana, Espafa no fatin seluk; maibé
Fransa hamri'ik mesak iha mundu nia istoria nu'udar estadu mesak
ne'ebé, liuhusi ninia Asembleia Lejislativa nia dekretu, deklara katak
Maromak la iha, no ninia kapital nia populasaun tomak, no ema barak
liu iha fatin seluk, feto no moés mane, dansa no kanta ho haksolok
bainhira simu deklarasaun ne'e’—Blackwood’s Magazine, November,
1870.

Fransa mos hatudu karakteristika sira ne'ebé liuliu halo Sodoma
diferente. Durante Revolusaun mosu kondisaun ida husi tun moral no
hahalok foer ne'ebé hanesan ho buat ne'ebé lori destruisaun ba rai-
tetuk nia sidade sira. No istoriadér hatudu hamutuk Fransa nia
ateizmu no moris sem kontrola, hanesan profesia dehan: “Ligadu
besik tebes ho lei sira-ne'e ne'ebé kona relijiaun, iha lei ida ne'ebé
hattn kazamentu nia unaun—kompromisu santu liu ne'ebé ema bele
halo, no ne'ebé ninia moris nafatin mak ajuda maka'as liu atu halo
sosiedade metin—to'o sai de'it kontratu sivil ida ba tempu badak,
ne'ebé ema na'in-rua ruma bele halo no bele hakotu bainhira sira
hakarak.... Se diabu sira halo servisu atu buka dalan ida ne'ebé di'ak
liu atu halakon buat hotu ne'ebé iha onra, furak ka metin iha familia
nia moris, no iha tempu hanesan atu hetan seguransa katak aat
ne'ebé sira hakarak halo sei kontinua husi jerasaun ida ba jerasaun
seluk, sira labele hanoin planu ida ne'ebé di'ak liu duké hatan
kazamentu.... Sophie Arnoult, atris ida ne'ebé famozu tanba liafuan

matenek ho humor ne'ebé nia ko'alia, bolu kazamentu reptblika nian
‘sakramentu adultériu nian.”—Scott, vol. 1, ch. 17.

‘Iha ne'ebé mos sira prega ita-nia Na'i iha kras” Profesia nia
detalle ida-ne'e mos kumpri iha Fransa. Iha rai seluk ida la hatudu ho
klaru liu espiritu hasoru Kristu. Tha rai seluk ida lia-loos la hasoru
oposisaun ne'ebé moruk no krueldade liu. Iha persegisaun ne'ebé
Fransa halo ba ema sira ne'ebé deklara evanjelhu, nia krusifika ona
Kristu iha Ninia dixipulu sira-nia isin.

Sékulu ba sékulu santu sira-nia raan nakfakar. Enkuantu Valdense
sira entrega sira-nia moris iha Piemonte nia foho sira “tanba
Maromak nia liafuan, no tanba Jesus Kristu nia sasin”, sira-nia maun-
alin sira, Albijense sira iha Fransa, mos 6 sasin hanesan ba lia-loos.
Tha Reforma nia tempu, sira oho ninia dixipulu sira ho tortura aat
tebes. Liurai no nobre sira, feto husi familia aas no feto-foin-sa'e
mamar sira, nasaun nia orgullu no kavaleiru sira, haksolok sira-nia
matan hodi haree Jesus nia martir sira-nia terus. Huguenote aten-
brani sira, ne'ebé luta ba direitu sira ne'ebé ema nia laran konsidera
santu liu, fakar sira-nia raan iha funu-fatin barak ne'ebé funu
maka'as. Sira konsidera protestante sira hanesan ema la iha lei nia
protesaun, sira tau folin ba sira-nia ulun, no sira duni sira hanesan
animal fuik.

“Igreja iha Rai-fuik’—Kristaun tuan sira-nia oan-sobu-oan uitoan
ne'ebé sei hela iha Fransa iha sékulu sanulu-resin-walu, subar iha sul
nia foho sira—sei kaer metin sira-nia aman sira-nia fiar. Bainhira sira
aten-brani atu hasoru malu iha kalan iha foho nia sorin ka iha rai-
mamuk mesak sira, dragaun sira (soldadu kuda-na'in) duni sira no
dada sira ba atan-moris ba moris tomak iha galé (r6-boot ne'ebé atan
sira hasai). Fransés sira ne'ebé moos liu, ho hahalok di'ak liu, no
matenek liu hetan kadeia, ho tortura aat tebes, hamutuk ho na'okten
no oho-na'in sira. (Haree Wylie, b. 22, ch. 6.) Sira seluk, ne'ebé hetan
hahalok ho laran-luak liu, hetan tiru mate ho laran-malirin, bainhira,

la ho armas no la iha kbiit, sira hakruk tur iha orasaun. Mane katuas
atus ba atus, feto sira ne'ebé la iha protesaun, no labarik inosente sira
hela mate iha rai iha sira-nia enkontru nia fatin. Bainhira ema la'o liu
foho nia sorin ka ai-laran, fatin ne'ebé sira baibain halibur, la'6s buat
estrafiu atu hetan “iha hakat haat ida-idak, mate isin namkari iha
du'ut leten, no mate isin sira tara iha ai-hun sira” Sira-nia rai, ne'ebé
surik, baliu no ai-sunu nian harahun ona, “sai fali rai-fuik boot ida
ne'ebé nakukun.” “Hahalok aat tebes sira-ne'e akontese ... 1a'0s iha
tempu nakukun ida, maibé iha Luis XIV nia tempu ne'ebé naroman.
Tha tempu ne'eba ema dezenvolve siénsia, literatura buras, korte no
kapital nia tedlogu sira mak ema matenek no ko'alia furak, no sira
hatudu boot laran-maus no laran-di‘ak nia hahalok furak sira”—Ibid.,
b.22,ch. 7.

Maibé krime nia lista metan nia parte metan liu, hahalok aat liu
husi diabu nia hahalok hotu iha sékulu aat sira hotu, mak Sao
Bartolomeu nia Masakre. Mundu sei hanoin ho ta'uk no nakdedar
ataka ida-ne'e ne'ebé ta'utaun liu no krueldade liu nia eventu sira.
Fransa nia liurai, ne'ebé amu-lulik no preladu Romanu sira dudu, f6
ninia aprovasaun ba servisu aat tebes ne'e. Sinu ida ne'ebé tuku iha
kalan-klaran mak sinal ba oho-malu. Protestante rihun ba rihun,
ne'ebé toba hakmatek iha sira-nia uma, no fiar ba sira-nia liurai nia
promesa, hetan dada sai la ho avizu no hetan oho ho laran-malirin.

Hanesan Kristu mak Ninia povu nia lider ne'ebé ema la haree
bainhira sai husi Ejitu nia atan-moris, nune'e més Satanas mak ninia
ema sira-nia lider ne'ebé ema la haree iha servisu aat tebes ne'e atu
hamosu martir barak liu tan. Durante loron hitu masakre kontinua
iha Paris, loron tolu dahuluk ho hirus ne'ebé ema labele hanoin. No
masakre la hela de'it iha sidade laran, maibé tuir liurai nia ukun
espesial, la'o ba provincia no sidade hotu ne'ebé iha protestante. Sira
la respeita idade ka seksu. Sira la husik bebé inosente ka mane fuuk-

mutin. Nobre no agrikultor, katuas no foin-sa'e, inan no oan, mate
hamutuk. Tha Fransa tomak oho-malu kontinua durante fulan rua.
Ema rihun hitunulu, nasaun nia ai-funan di'ak liu, mate.

“Bainhira masakre nia notisia to'o Roma, klérigu sira-nia haksolok
la iha rohan. Lorena nia kardeal f6 ba mensajeiru osan-mean rihun
ida; Santo Angelo nia kanaun sira tarutu ho saudasaun haksolok nian;
no sinu sira tuku husi igreja nia torre hotu; ahi-lakan boot sira halo
kalan sai loron; no Gregoério XIII, hamutuk ho kardeal no igreja nia
ukun-na'in seluk sira, la'o iha prosisaun naruk ba Sao Luis nia igreja,
fatin ne'ebé Lorena nia kardedl kanta Te Deum ida (hino hahi'an
nian)... Sira halo medalla ida atu hanoin masakre ne'e, no iha
Vatikanu ema sei bele haree pintura iha didin tolu husi Vasari, ne'ebé
hatudu ataka hasoru almirante, liurai iha konsellu planu masakre, no
masakre rasik. Gregorio haruka ba Karlos Rozas Osan-mean; no fulan
haat depois masakre, ... nia rona ho laran kontente amu-lulik Fransés
ida nia sermaun, .. ne'ebé ko'alia kona-ba ‘loron ne'eba ne'ebé
nakonu ho haksolok no kontente, bainhira aman santu liu simu
notisia, no ba ho seremonia solene atu agradese ba Maromak no ba
Sao Luis.”—Henry White, The Massacre of St. Bartholomew, ch. 14, par.
34,

Espiritu na'in hanesan ne'ebé dudu Sao Bartolomeu nia Masakre
mos lidera Revolusaun nia eventu sira. Sira deklara Jesus Kristu
hanesan bosok-na'in ida, no Fransés la fiar-na'in sira-nia hakilar atu
halibur malu mak, “Hamate Ema Aat Ne'e, ne'ebé ho signifikadu
Kristu. Lia-aat hasoru Maromak ne'ebé dezafia lalehan no hahalok aat
ne'ebé hamate laran la'o hamutuk, no ema aat liu, ema krueldade no
hahalok aat sira ne'ebé hanesan monstru, mak hetan foti aas liu. Iha
buat hotu ne'e, sira f6 onra aas liu ba Satanas; enkuantu Kristu, iha
Ninia karakteristika lia-loos, moos no domin la ho egoizmu, hetan
krusifika.

“Animal siak ne'ebé sa'e husi rai kuak klean liu sei halo funu hasoru
sira, no sei manan sira, no oho sira” Kbiit ateista ne'ebé ukun iha
Fransa durante Revolusaun no Ta'uk nia Ukun, halo duni funu
hanesan ne'e hasoru Maromak no Ninia liafuan santu, ne'ebé mundu
seidauk haree. Asembleia Nasional halakon adorasaun ba Maromak.
Sira halibur Biblia sira no sunu iha publiku ho hatudu hattn oioin.
Sira sama Maromak nia lei. Sira halakon Biblia nia instituisaun sira.
Sira hasai loron deskansa semana nian, no iha ninia fatin sira dedika
loron sanulu ida-idak ba festa aat no lia-aat hasoru Maromak. Sira
bandu batizmu no komufiaun. No avizu sira ne'ebé tau iha fatin
ne'ebé ema hotu haree, iha rate-fatin sira-nia leten, deklara katak
mate mak toba ba nafatin.

Sira dehan katak ta'uk Maromak dook tebes husi matenek nia
hahu, to'o ida-ne'e mak beik nia haht. Sira bandu adorasaun relijioza
hotu, se la'¢és adorasaun ba liberdade no ba nasaun. “Paris nia bispu
konstitusional hetan lori ba oin atu hala'o papél boot iha komédia
ne'ebé la iha moe no eskandalozu liu ne'ebé ema hala'o ona iha
reprezentasaun nasional nia oin.... Sira lori nia ba oin iha prosisaun
tomak, atu deklara ba Konvensaun katak relijiaun ne'ebé nia hanorin
durante tinan barak, iha parte hotu, mak amu-lulik sira-nia bosok ida,
ne'ebé la iha abut iha istoria ka iha lia-loos santu. Ho liafuan solene
no klaru, nia nega katak Maromak, ne'ebé nia simu konsagrasaun atu
adora, iha, no nia dedika an ba futuru atu f6 onra ba liberdade,
igualdade, virtude no moral. Depois nia tau iha meza leten ninia sinal
bispu nian sira, no simu abrasu maun-alin nian husi Konvensaun nia
prezidente. Amu-lulik apostata barak tuir preladu ne'e nia
ezemplu”’—Scott, vol. 1, ch. 17.

“No sira ne'ebé hela iha rai sei haksolok tanba sira, no halo festa,
no sei haruka prezente ba malu; tanba profeta na'in rua ne'e f6 terus
ba sira ne'ebé hela iha rai” Fransa la fiar-na'in hanonok ona Maromak
nia sasin na'in rua nia lian ne'ebé hatete sala. Lia-loos nia liafuan

latan mate iha ninia dalan sira, no sira ne'ebé odi Maromak nia lei nia
limite no ezijénsia sira haksolok tebes. Ema dezafia iha publiku
lalehan nia Liurai. Hanesan sala-na'in sira uluk, sira hakilar: “Oinsa
Maromak hatene? No iha kofiesimentu iha Ida ne'ebé Aas Liu ka?”
Salmu 73:11.

Ho aten-brani lia-aat nian ne'ebé besik labele fiar, ida husi orden
foun nia amu-lulik sira dehan: “Maromak, se O iha, foti vingansa ba
O-nia naran ne'ebé hetan hatin. Ha'u dezafia O! O nonok hela; O la
aten-brani atu haruka O-nia rai-tarutu. Depois ida-ne'e se mak sei
fiar katak O iha?”—Lacretelle, History 11:309; in Sir Archibald Alison,
History of Europe, vol. 1, ch. 10. Ida-ne'e mak lian ne'ebé tuir fali Farad
nia lia-husu: “Sé mak NAI, atu ha'u tenke halo tuir Ninia lian™? “Ha'u la
kofiese NAI”!

“Ema beik dehan iha ninia laran: Maromak la iha” Salmu 14:1. No
Na'i deklara kona-ba sira ne'ebé halo sala lia-loos: “sira-nia beik sei
mosu sai ba ema hotu”. 2 Timéteo 3:9. Depois Fransa husik ona
adorasaun ba Maromak moris, “Ida ne'ebé aas no hasa'e liu, ne'ebé
hela iha tempu rohan-laek’, tempu uitoan de'it mak liu to'o nia tun ba
idolatria ne'ebé hatin, hodi adora Razaun nia Deuza, iha feto ida
ne'ebé moris ho hahalok aat nia isin. No ida-ne'e iha nasaun nia
asembleia reprezentativa, no husi ninia autoridade sivil no lejislativa
aas liu sira! Istoriador dehan: “Seremonia ida husi tempu bulak ne'e la
iha ninia hanesan kona-ba la iha sentidu hamutuk ho la respeita
Maromak. Sira loke Konvensaun nia odamatan ba muziku grupu ida,
no iha sira-nia kotuk, munisipiu nia membru sira tama iha prosisaun
solene, kanta hino ida atu hahi'an liberdade, no akompana, hanesan
sira-nia adorasaun iha futuru nia objetivu, feto ida ne'ebé taka ho
véu, ne'ebé sira bolu Razaun nia Deuza. Bainhira sira lori nia tama ba
laran, sira loke ninia véu ho seremonia boot, no tau nia iha prezidente
nia liman-loos, no iha ne'eba ema barak kofiese nia hanesan 6pera nia
feto-dansa-na'in ida.... Ba ema ida-ne'e, nu'udar reprezentante ne'ebé

di'ak liu ba razaun ne'ebé sira adora, Fransa nia Konvensaun Nasional
f6 onra iha publiku.

“Hahalok bulak ne'ebé la respeita Maromak no hamnasa ne'e sai
moda; no Razaun nia Deuza nia tau iha knaar hetan halo fali no imita
iha nasaun tomak, iha fatin sira ne'ebé morador sira hakarak hatudu
katak sira hanesan ho Revolusaun nia aas hotu.’—Scott, vol. 1, ch. 17.

Orador (ko'alia-na'in) ne'ebé loke adorasaun ba Razaun dehan:
“Lejislador sira! Fanatizmu f6 ona fatin ba razaun. Ninia matan ne'ebé
la haree di'ak labele hatan naroman nia brilliante. Ohin ema-lubun
boot ida halibur iha arku goétiku sira-ne'e nia okos, ne'ebé, ba dala
uluk, halo lian fali ho lia-loos. Tha ne'eba Fransés sira selebra
adorasaun loos mesak,—ba Liberdade, ba Razaun. Iha ne'eba ami
hakarak Reptblika nia armas sira atu manan. [ha ne'eba ami husik ona
idolu sira ne'ebé la iha moris atu tuir Razaun, imajen ne'ebé moris
ne'e, natureza nia obra-prima’—M. A. Thiers, History of the French
Revolution, vol. 2, pp. 370, 371.

Bainhira sira lori deuza ba Konvensaun, oradoér kaer ninia liman,
no fila ba asembleia hodi dehan: “Ema mate-na'in sira, para ona
nakdedar iha Maromak ida nia rai-tarutu ne'ebé la iha kbiit nia oin,
Maromak ne'ebé imi-nia ta'uk mak kria. Husi agora ba oin rekofese
de'it Razaun nu'udar maromak. Ha'u oferese ba imi Razaun nia imajen
ne'ebé nobre no moos liu; se imi tenke iha idolu sira, oferese
sakrifisiu de'it ba ida hanesan ne'e.... Monu iha Liberdade nia Senadu
aas ne'e nia oin, 6! Razaun nia Véu!”

“Deuza, depois prezidente abrasa nia, sa'e ba karreta furak ida, no
sira lori nia, iha ema-lubun boot nia klaran, ba Notre Dame nia
katedral, atu foti Maromak nia fatin. Iha ne'eba sira hasa'e nia iha
altar aas, no nia simu sira hotu ne'ebé iha ne'eba nia adorasaun.—
Alison, vol. 1, ch. 10.

La kleur depois ida-ne'e, sira sunu Biblia iha publiku. Iha okaziaun
ida, “Muzeu nia Sosiedade Popular” tama ba munisipiu nia sala,
hakilar “Vive la Raison!” (Moris Razaun!) no lori iha ai-naruk nia ponta
livru barak nia hela ne'ebé sunu balada, entre sira breviariu, misal
sira, no Testamentu Tuan no Foun, ne'ebé, prezidente dehan, “selu
iha ahi boot ida ba hahalok beik hotu ne'ebé sira halo ema nia rasa
atu halo”—Journal of Paris, 1793, No. 318. Quoted in Buchez-Roux,
Collection of Parliamentary History, vol. 30, pp. 200, 201.

Papadu mak haht servisu ne'ebé ateizmu kompleta hela. Roma nia
politika mak hamosu kondisaun sira, sosial, politiku no relijiozu,
ne'ebé lori lalais Fransa ba lakon. Hakerek-na'in sira, bainhira ko'alia
kona-ba Revolusaun nia hahalok aat tebes sira, dehan katak hahalok
liu-liu sira-ne'e nia kulpa mak tronu (liurai nia ukun) no igreja nian.
(Haree Apéndise.) Tuir justisa loos, kulpa mak igreja nian. Papadu {6
venenu ona ba liurai sira-nia hanoin hasoru Reforma, hanesan koroa
nia inimigu, elementu ida ne'ebé hamosu fahe malu no sei halakon
nasaun nia dame no harmonia. Roma nia espiritu mak, liuhusi dalan
ne'e, hamosu krueldade aat liu no opresaun todan liu ne'ebé sai husi
tronu.

Liberdade nia espiritu la'o hamutuk ho Biblia. Tha fatin hotu ne'ebé
ema simu evanjelhu, povu nia hanoin hadeer. Sira haht hasai kadeia
sira ne'ebé kaer sira hanesan la hatene, hahalok aat no supertisaun
nia atan. Sira hahtt hanoin no halo hanesan mane loos. Liurai sira
haree ida-ne'e no nakdedar ba sira-nia ukun absolutu.

Roma la neineik atu hamanas sira-nia ta'uk ho laran-moras. lha
1525 Papa dehan ba Fransa nia rejente: “Bulak ida-ne'e
[Protestantizmu] sei la'ds de'it halo nakdoko no halakon relijiaun,
maibé mos prinsipe nia ukun hotu, nobreza, lei, orden no pozisaun
sira”—G. de Felice, History of the Protestants of France, b. 1, ch. 2, par.
8. Tinan balu depois, Papa nia ntnsiu ida f6 avizu ba liurai: “Senhor,
keta hetan bosok. Protestante sira sei harahun orden sivil hotu no

mos orden relijioza.... Tronu iha perigu hanesan altar.... Relijiaun foun
ida nia tama tenke lori mos governu foun ida”—D’Aubigne, History of
the Reformation in Europe in the Time of Calvin, b. 2, ch. 36. No
tedlogu sira hanehan povu nia hanoin-aat hodi deklara katak
doutrina protestante “dada ema ba buat foun no beik; nia na'ok husi
liurai ninia povu nia domin fiel, no harahun igreja no estadu” Nune'e
Roma manan atu halo Fransa hamri'ik hasoru Reforma. “Atu kaer
metin tronu, rai nobre sira, no kaer metin lei sira, mak surik
persegisaun nian hasai uluk husi ninia kaixa iha Fransa”’—Wylie, b. 13,
ch. 4.

Rai nia ukun-na'in sira la haree uluk politika ne'e nia rezultadu aat.
Biblia nia hanorin sei kuda iha povu nia hanoin no laran prinsipiu sira
justisa, kontrola an, lia-loos, igualdade no laran-di‘ak nian, ne'ebé
mak nasaun ida nia moris di'ak nia fatuk sikun rasik. “Hahalok loos
hasa'e nasaun ida” Liuhusi ida-ne'e “kadunan hetan harii metin”
Provérbiu 14:34; 16:12. “hahalok loos nia servisu sei sai dame”; no ninia
rezultadu, “hakmatek no seguransa ba nafatin” Isaias 32:17. Ema
ne'ebé halo tuir Maromak nia lei sei respeita no halo tuir loloos liu
ninia rai nia lei sira. Ema ne'ebé ta'uk Maromak sei f6 onra ba liurai
bainhira nia uza autoridade hotu ne'ebé justu no lejitimu. Maibé
Fransa ne'ebé la iha sorte bandu Biblia no duni sai ninia dixipulu sira.
Sékulu ba sékulu, mane sira ho prinsipiu no laran-loos, mane sira ho
hanoin kroat no forsa moral, ne'ebé iha laran-aten-brani atu deklara
sira-nia fiar no fiar atu terus ba lia-loos—durante sékulu barak mane
sira-ne'e servisu hanesan atan iha galé sira, mate iha ai-riin sunu
nian, ka dodok iha kadeia okos-rai nia kuartu sira. Rihun ba rihun
hetan seguransa hodi halai; no ida-ne'e kontinua durante tinan atus
rua lima-nulu depois Reforma haht.

“Besik la iha jerasaun Fransés ida durante tempu naruk ne'e ne'ebé
la haree evanjelhu nia dixipulu sira halai husi persegidor nia hirus
bulak, no lori hamutuk ho sira matenek, arte, kbiit-servisu no orden,

ne'ebé, baibain, sira di'ak liu ema seluk, atu haburas rai sira ne'ebé
sira hetan fatin hakmatek. No hanesan sira hanakonu rai seluk ho
prezente di'ak sira-ne'e, nune'e mos sira hamamuk sira-nia rai rasik
husi prezente sira-ne'e. Se buat hotu ne'ebé sira duni sai agora hela
iha Fransa; se, durante tinan atus tolu ne'e, exiladu sira-nia matenek
servisu nian kuda hela ninia rai; se, durante tinan atus tolu ne'e, sira-
nia kbiit arte nian hadi'a hela ninia fabrika sira; se, durante tinan atus
tolu ne'e, sira-nia kbiit kria no analiza nian haburas hela ninia
literatura no dezenvolve ninia siénsia; se sira-nia matenek lidera hela
ninia konsellu sira, sira-nia aten-brani funu hela ninia funu sira, sira-
nia justisa halo hela ninia lei sira, no Biblia nia relijiaun haforsa hela
ninia povu nia hanoin no ukun hela sira-nia konxiénsia, gloria boot
saida mak ohin loron sei haleu Fransa! Rai boot, buras no haksolok
saida—ezemplu ba nasaun sira—mak nia sei sai!

“Maibé fanatizmu matan-delek no laran-toos ida duni sai husi
ninia rai mestre virtude nian hotu, defensér orden nian hotu, tronu
nia defensoér laran-loos hotu; nia dehan ba mane sira ne'ebé sei halo
sira-nia rai sai ‘naran-boot no gléria’ iha mundu: Hili ida ne'ebé imi
hakarak, ai-riin sunu nian ka exiliu. Ikus mai estadu nia lakon
kompletu ona; la iha ona konxiénsia atu bandu; la iha ona relijiaun atu
dada ba ai-riin sunu nian; la iha ona domin ba rai atu duni ba exiliu”—
Wylie, b. 13, ch. 20. No Revolusaun, ho ninia hahalok aat tebes hotu,
mak rezultadu aat ne'e.

“Ho Huguenote sira-nia halai, tun jeral ida mai ba Fransa. Sidade
fabrika sira ne'ebé buras uluk sai at; rai-fatin bokur sira fila fali sai
fuik; hanoin nia mukit no tun moral mai tuir tempu ida ne'ebé la'o ba
oin ho dalan ne'ebé la baibain. Paris sai uma boot ida ba ema kiak, no
ema sura katak, bainhira Revolusaun rebenta, ema kiak rihun atus rua
husu tulun husi liurai nia liman. Jezuita sira de'it mak buras iha
nasaun ne'ebé tun ne'e, no ukun ho tirania aat tebes iha igreja no
eskola sira, kadeia no galé sira.”

Evanjelhu sei lori ba Fransa solusaun ba problema politiku no
sosial sira ne'ebé halo ninia klérigu, ninia liurai no ninia lejislador
sira-nia matenek lakon dalan, no ikus mai hatama nasaun ba anarkia
(la iha ukun) no lakon. Maibé iha Roma nia ukun okos povu lakon ona
Salvador nia lisaun bensaun nian kona-ba sakrifisiu an no domin la ho
egoizmu. Sira hetan lori dook husi nega an ba ema seluk nia di'ak.
Ema riku sira la hetan repreensaun ba sira-nia opresaun ba ema kiak,
no ema kiak sira la hetan ajuda ba sira-nia atan-moris no hatin. Ema
riku no ema ho kbiit sira-nia egoizmu sai klaru liu no todan liu.
Durante sékulu barak nobre sira-nia ganansia no moris aat lori ba
ezplorasaun maka'as ba agrikultor sira. Ema riku halo aat ba ema kiak,
no ema kiak odi ema riku.

Iha provincia barak, rai sira nobre sira mak na'in, no servisu-na'in
sira hanesan de'it ema ne'ebé aluga; sira hela iha sira-nia rai-na'in
sira-nia laran-luak nia okos no tenke hakruk ba sira-nia ezijénsia
ne'ebé liu loos. Todan atu apoia igreja no estadu tun ba klase klaran
no ki'ik sira, ne'ebé autoridade sivil no klérigu sira tau impostu todan
ba sira. “Nobre sira-nia gostu mak konsidera hanesan lei aas liu;
agrikultor no ema baibain sira bele mate hamlaha, sira-nia opresor
sira la kuidadu.... Iha buat hotu, povu tenke tau rai-na'in nia interese
mesak iha oin. Agrikultor servisu-na'in sira-nia moris mak servisu la
para no terus ne'ebé la iha alivio; sira-nia keixa sira, se sira aten-
brani atu keixa, simu de'it hattin ho foti-an. Tribunal sira sempre rona
nobre ida hasoru agrikultor ida; juis sira simu osan-sosa ho nakloke;
no aristokrasia nia hakarak ki'ik liu iha lei nia forsa, tanba sistema
hafo'er universal ne'e. Husi impostu ne'ebé hasai husi povu baibain,
husi ukun-na'in mundu nian sira iha sorin ida, no klérigu sira iha
sorin seluk, la to'o balada mak tama ba liurai ka bispu sira-nia osan-
kaixa; seluk hotu lakon iha moris aat no haksolok an. No mane sira
ne'ebé halo kiak sira-nia maluk sira nune'e, sira rasik la selu impostu,
no tuir lei ka toman iha direitu ba knaar hotu estadu nian. Klase

privilejiadu sira iha ema rihun atus ida lima-nulu, no atu halo sira
kontente, ema millaun barak hetan kondenasaun ba moris ne'ebé la
iha esperansa no hatan”” (Haree Apéndise.)

Koérte entrega an ba luxu no moris aat. Fiar uitoan de'it mak iha
entre povu no ukun-na'in sira. Ema davida governu nia medida hotu,
hanoin katak sira iha planu subar no egoizmu. Durante liu tinan atus
balada molok Revolusaun nia tempu, Luis XV mak tur iha tronu,
ne'ebé, maske iha tempu aat sira-ne'e, ema kofiese nia hanesan liurai
baruk-teen, la seriu no ne'ebé tuir isin nia hakarak. Ho aristokrasia
ida ne'ebé aat no krueldade, no klase ki'ik ida ne'ebé kiak no la
hatene, estadu iha susar osan nian no povu hirus, la presiza profeta
nia matan atu haree uluk rebenta aat tebes ida ne'ebé atu mai. Ba
ninia konselleiru sira-nia avizu, liurai baibain hatan: “Koko halo buat
sira la'o nafatin durante ha'u sei moris; depois ha'u mate, buat sira
bele sai tuir saida de'it” Ema husu ho maka'as katak presiza reforma,
maibé la iha rezultadu. Nia haree aat sira, maibé la iha laran-aten-
brani ka kbiit atu hasoru sira. Destinu ne'ebé hein Fransa hatudu ho
loos tebes iha ninia resposta baruk no egoista: “Depois ha'u, bee-sa'e
boot!”

Liuhusi hamanas liurai no klase ukun-na'in sira-nia laran-moras,
Roma influénsia sira atu kaer povu iha atan-moris, hatene di'ak katak
estadu sei sai fraku nune'e, no ho planu atu liuhusi dalan ne'e kaer
metin ukun-na'in no povu iha ninia ukun. Ho politika ne'ebé haree
dook, nia komprende katak atu halo ema sai atan ho loloos, tenke kesi
kadeia iha sira-nia klamar; katak dalan seguru liu atu hapara sira atu
sai husi atan-moris mak halo sira la iha kbiit atu moris livre. Aat liu
dala rihun ida duké terus isin nian ne'ebé mosu husi ninia politika,
mak tun moral. Tanba sira la iha Biblia, no hela iha fanatizmu no
egoizmu nia hanorin, povu sira hatais la hatene no supertisaun, no
hakmoruk iha hahalok aat, to'o sira la prepara tomak atu ukun an
rasik.

Maibé buat sira-ne'e hotu nia rezultadu diferente tebes husi buat
ne'ebé Roma planu. Duké kaer povu barak iha hakruk matan-delek ba
ninia dogma (hanorin ne'ebé labele kestiona) sira, ninia servisu halo
sira sai la fiar-na'in no revolusionariu sira. Sira despreza Romanizmu
hanesan amu-lulik sira-nia bosok. Sira haree klérigu sira hanesan
parte ida husi sira-nia opresaun. Maromak mesak ne'ebé sira konese
mak Roma nia maromak; ninia hanorin mak sira-nia relijiaun mesak.
Sira haree ninia ganansia no krueldade hanesan Biblia nia fuan loos,
no sira la hakarak simu buat ida husi ne'e.

Roma hatudu sala ona Maromak nia karater no halo sala Ninia
ezijénsia sira, no agora ema la simu Biblia no ninia Autér. Nia ezije fiar
matan-delek ba ninia dogma sira, ho naran katak Eskritura aprova.
Iha reasaun, Voltaire no ninia kolega sira soe tomak Maromak nia
liafuan no namkari iha fatin hotu la fiar nia venenu. Roma hanehan
ona povu iha ninia ain-tuban besi nian okos; no agora povu barak,
ne'ebé hatin ona no sai hanesan animal, bainhira sira fila hasoru
ninia tirania, soe limite hotu. Hirus tanba bosok kintilan ne'ebé sira f6
onra kleur ona, sira la simu lia-loos no bosok hamutuk; no tanba sira
hanoin katak moris sem kontrola mak liberdade, hahalok aat nia atan
sira haksolok iha sira-nia liberdade ne'ebé sira hanoin de'it.

Bainhira Revolusaun haht, liuhusi liurai nia konsesaun, povu hetan
reprezentasaun ida ne'ebé barak liu nobre no klérigu sira hamutuk.
Nune'e kbiit nia balansa iha sira-nia liman; maibé sira la prepara atu
uza ho matenek no kontrola. Ho hakarak maka'as atu hadi'a aat sira
ne'ebé sira terus ona, sira deside atu harii fali sosiedade. Povu ida
ne'ebé hirus, ne'ebé sira-nia hanoin nakonu ho memoria moruk no
kleur kona-ba hahalok aat, deside atu muda tomak terus nia
kondisaun ne'ebé sira labele hatan ona no atu foti vingansa ba sira
ne'ebé sira haree hanesan sira-nia terus nia autéor. Ema sira ne'ebé
hetan opresaun halo tuir lisaun ne'ebé sira aprende iha tirania nia
okos no sai opresor ba sira ne'ebé uluk halo opresaun ba sira.

Fransa ne'ebé la iha sorte ko'a iha raan ninia kolleita ne'ebé nia
kuda. Ninia hakruk ba Roma nia kbiit ukun nian nia rezultadu sira aat
tebes. Fatin ne'ebé Fransa, iha Romanizmu nia influénsia okos, harii
ai-riin sunu nian dahuluk bainhira Reforma haht(, iha ne'eba
Revolusaun harii ninia gilhotina dahuluk. Tha fatin hanesan ne'ebé sira
sunu fiar protestante nia martir dahuluk sira iha sékulu sanulu-resin-
neen, sira ko'a ulun vitima dahuluk sira ho gilhotina iha sékulu
sanulu-resin-walu. Bainhira nia duni sai evanjelhu, ne'ebé sei lori
kura ba nia, Fransa loke ona odamatan ba la fiar no lakon. Bainhira
sira soe Maromak nia lei nia limite sira, sira hatene katak ema nia lei
sira la to'o atu hapara ema nia hakarak aat nia bee-sa'e maka'as sira;
no nasaun la'o lalais ba rebeliaun no anarkia. Funu hasoru Biblia loke
tempu ida ne'ebé hamri'ik iha mundu nia istéria nu'udar Ta'uk nia
Ukun. Dame no haksolok hetan duni sai husi ema nia uma no laran.
La iha ema ida mak seguru. Ema ne'ebé manan ohin, aban ema dtvida
no kondena. Violénsia no hakarak aat ukun la iha ema ida hasoru.

Liurai, klérigu no nobre sira tenke hakruk ba povu ida ne'ebé
manas no bulak nia hahalok aat tebes sira. Liurai nia ezekusaun halo
de'it sira-nia hakarak vingansa sai maka'as liu; no sira ne'ebé deside
ninia mate la kleur tuir nia ba forka. Sira deside atu oho ema hotu
ne'ebé sira davida katak hasoru Revolusaun. Kadeia sira nakonu, iha
tempu ida iha prizioneiru liu rihun atus rua. Reinu nia sidade sira
nakonu ho eventu aat tebes sira. Revolusionariu sira-nia grupu ida
hasoru grupu seluk, no Fransa sai funu-fatin boot ida ba ema-lubun
sira ne'ebé luta malu, ne'ebé sira-nia hakarak aat nia hirus mak book
sira. “Iha Paris, rebuli ida tuir rebuli seluk, no sidadaun sira fahe ba
grupu oioin ne'ebé hanesan hakarak de'it oho malu to'o hotu” No atu
aumenta terus jeral, nasaun tama ba funu naruk no estraga ida ho
Europa nia kbiit boot sira. “Rai besik falénsia (la iha osan atu selu),
tropa sira hakilar atu hetan sira-nia salariu ne'ebé seidauk selu, Paris

nia ema mate hamlaha, ladraun sira harahun provincia sira, no
sivilizasaun besik mate iha anarkia no moris sem kontrola”

Povu aprende di'ak liu krueldade no tortura nia lisaun sira ne'ebé
Roma hanorin ho kbiit-servisu boot. Ikus mai, selu-fali nia loron to'o
ona. Agora la'ds Jesus nia dixipulu sira mak hetan hatama ba kadeia
okos-rai no dada ba ai-riin sunu nian. Kleur ona sira mate ka hetan
duni ba exiliu. Roma ne'ebé la iha laran-luak agora sente ema sira
ne'ebé nia hanorin atu haksolok iha hahalok raan nian nia kbiit oho-
na'in. “Persegisaun nia ezemplu ne'ebé Fransa nia klérigu sira hatudu
durante tempu naruk tebes, agora fila fali ba sira ho forsa boot. Forka
sira mean ho amu-lulik sira-nia raan. Galé no kadeia sira, ne'ebé uluk
nakonu ho Huguenote sira, agora nakonu ho sira-nia persegidor sira.
Kesi ho kadeia ba bankada no servisu maka'as ho r6 nia bose, klérigu
katoliku Romanu sira hasoru terus hotu ne'ebé sira-nia igreja f6 ho
laran-livre ba ereje laran-maus sira” (Haree Apéndise.)

“Depois mai loron sira ne'ebé tribunal barbaru liu husi tribunal
hotu hala'o lei barbaru liu husi lei hotu; bainhira ema ida labele
kumprimenta ninia vizifiu sira ka harohan ... la ho perigu atu halo
krime ida ne'ebé ninia kastigu mak mate; bainhira espiaun sira subar
iha sikun hotu; bainhira gilhotina servisu kleur no maka'as dadeer-
dadeer; bainhira kadeia sira nakonu besik tebes hanesan ré atan sira-
nian; bainhira bee-dalan sira suli ho raan furin ba mota Sena....
Enkuantu karreta sira loron-loron lori vitima sira ba sira-nia mate
liuhusi Paris nia dalan sira, prokénsul sira (reprezentante sira) ne'ebé
komité ukun-na'in haruka ba departamentu sira, haksolok iha
krueldade liu-liu ne'ebé maski iha kapital ema la kofiese. Makina oho-
na'in nia tudik sa'e no tun neineik liu ba sira-nia servisu oho nian.
Prizioneiru sira-nia lina naruk hetan tiru mate ho kilat-boot. Sira halo
kuak iha ro-belar sira ne'ebé nakonu ho ema nia okos. Lyon sai rai-
fuik. Tha Arras sira maski la f6 ba prizioneiru sira laran-luak krueldade
ida atu mate lalais. Tha mota Loire tomak, husi Saumur to'o tasi,

manu-metan no manu-fuik barak tebes han mate isin kalan-kalan
sira, ne'ebé kesi hamutuk iha abrasu aat tebes. La iha laran-luak ba
seksu ka idade. Mane-klosan no feto-klosan tinan sanulu-resin-hitu
sira ne'ebé governu aat tebes ne'e oho, ita tenke sura ho atus ba atus.
Bebé sira ne'ebé sira hasai husi inan nia susun hetan soe husi lansa
ida ba lansa seluk iha Jakobinu sira-nia lina” (Haree Apéndise.) Tha
tempu badak tinan sanulu, ema barak tebes mate.

Buat hotu ne'e akontese tuir Satanas nia hakarak. Ida-ne'e mak
buat ne'ebé durante tempu naruk nia servisu atu hetan. Ninia politika
mak bosok husi haht to'o rohan, no ninia planu metin mak atu lori
terus no moris aat ba ema, atu hafo'er no hamate Maromak nia obra,
atu estraga Maromak nia planu laran-di'ak no domin nian, no nune'e
halo triste iha lalehan. Depois liuhusi ninia matenek bosok nian, nia
halo ema nia hanoin sai matan-delek, no lori sira atu soe fali ninia
servisu nia kulpa ba Maromak, hanesan terus hotu ne'e mak Kriador
nia planu nia rezultadu. Hanesan mos, bainhira sira ne'ebé hetan
hattin no sai hanesan animal liuhusi ninia kbiit krueldade hetan sira-
nia liberdade, nia dudu sira ba hahalok liu-liu no aat tebes sira.
Depois tirano no opresor sira hatudu moris sem kontrola nia imajen
ne'e hanesan ezemplu ida husi liberdade nia rezultadu.

Bainhira ema hatene ona sala ida iha ropa ida, Satanas taka de'it
ho ropa seluk, no ema barak simu ho laran-sa'e hanesan uluk.
Bainhira povu hatene katak Romanizmu mak bosok, no nia labele lori
sira liuhusi dalan ne'e atu kotu Maromak nia lei, nia dudu sira atu
haree relijiaun hotu hanesan bosok, no Biblia hanesan istoria-bosok;
no, bainhira sira soe Maromak nia ukun sira, sira entrega an ba
hahalok aat sem kontrola.

Sala oho-na'in ne'ebé lori terus boot hanesan ne'e ba Fransa nia
moradoér sira mak la tau matan ba lia-loos boot ida-ne'e: katak
liberdade loos hela iha Maromak nia lei nia limite laran. “Oh, se 6
rona tiha Ha'u-nia ukun fuan sira! Nune'e 6-nia dame sei sai hanesan

mota ida, no 6-nia hahalok loos hanesan tasi nia laloran” “La iha
dame, NAI dehan, ba ema aat sira” “Maibé ema ne'ebé rona Ha'u sei
hela seguru, no sei hakmatek, la ta'uk ba buat aat” Isaias 48:18, 22;
Provérbiu 1:33.

Ateista, la fiar-na'in no apostata sira hasoru no akuza Maromak nia
lei; maibé sira-nia influénsia nia rezultadu sira prova katak ema nia
moris di'ak kesi metin ho ninia halo tuir Maromak nia ukun sira. Sira
ne'ebé la hakarak lee lisaun husi Maromak nia livru, hetan haruka atu
lee iha nasaun sira-nia istoria.

Bainhira Satanas servisu liuhusi Igreja Roma nian atu lori ema
dook husi halo tuir, ninia servisu subar hela, no ninia servisu hatais
ho dalan ida ne'ebé ema la haree katak hatiin no terus ne'ebé mosu
mak kotu lei nia fuan. No Maromak nia Espiritu nia servisu hasoru
ninia kbiit to'o ninia planu sira labele to'o ninia fuan tomak. Povu la
buka efeitu nia kauza no la hetan sira-nia terus nia hun. Maibé iha
Revolusaun, Konsellu Nasional hasai ho nakloke Maromak nia lei. No
iha Ta'uk nia Ukun ne'ebé tuir, ema hotu bele haree kauza no efeitu
nia servisu.

Bainhira Fransa la simu Maromak iha publiku no hasai Biblia, ema
aat no nakukun nia espiritu sira haksolok tanba sira hetan ona buat
ne'ebé sira hakarak kleur ona—reinu ida ne'ebé livre husi Maromak
nia lei nia limite sira. Tanba sentensa hasoru hahalok aat la hala'o
lalais, tanba ne'e “ema sira-nia laran hakarak tomak atu halo buat aat”.
Eklesiastes 8:11. Maibé kotu lei ida ne'ebé justu no loos tenke lori ba
terus no lakon. Maske kastigu la mai kedas, ema nia hahalok aat la'o
hela duni ba sira-nia destinu. Sékulu barak apostazia no krime nian
halibur ona hirus ba selu-fali nia loron; no bainhira sira-nia hahalok
aat nakonu, sira ne'ebé despreza Maromak aprende tarde liu katak
buat aat tebes atu halo Maromak nia pasiénsia hotu. Maromak nia
Espiritu ne'ebé hapara, ne'ebé kontrola Satanas nia kbiit krueldade,
hetan hasai iha parte boot, no nia ne'ebé ninia haksolok mesak mak

ema nia terus hetan lisensa atu halo ninia hakarak. Sira ne'ebé hili
rebeliaun nia servisu hela atu ko'a ninia fuan to'o rai nakonu ho krime
sira ne'ebé aat liu atu hakerek. Husi provincia ne'ebé harahun no
sidade ne'ebé rahun, ema rona hakilar aat tebes ida—terus moruk liu
nia hakilar. Fransa nakdoko hanesan rai-nakdoko. Relijiaun, lei, orden
sosidl, familia, estadu no igreja—buat hotu monu tanba liman ne'ebé
la respeita Maromak ne'ebé hasa'e ona hasoru Maromak nia lei. Ema
matenek ko'alia loos: “Ema aat sei monu tanba ninia aat rasik.” “Maski
sala-na'in ida halo buat aat dala atus ida, no ninia loron sira naruk,
maibé ha'u hatene loos katak sei di'ak ba sira ne'ebé hamta'uk
Maromak, ne'ebé hamta'uk iha Ninia oin: maibé sei la di'ak ba ema
aat” Provérbiu 11:5; Eklesiastes 8:12, 13. “Sira odi kofiesimentu, no la
hili atu hamta'uk NAI"; “tan ne'e sira sei han sira-nia dalan rasik nia
fuan, no sei bosu ho sira-nia planu rasik.” Provérbiu 1:29, 31.

Maromak nia sasin fiel sira, ne'ebé kbiit lia-aat nian ne'ebé “sa'e
husi rai kuak klean liu” oho, la hela nonok ba tempu naruk. “Liu loron
tolu ho balu, moris nia Espiritu husi Maromak tama ba sira, no sira
hamri'ik iha sira-nia ain; no ta'uk boot monu ba sira ne'ebé haree
sira” Apokalipse 11:11. Tha 1793 mak Asembleia Fransés aprova dekretu
sira ne'ebé halakon relijiaun kristaun no hasai Biblia. Tinan tolu ho
balu depois, asembleia hanesan aprova rezolusaun ida ne'ebé kansela
dekretu sira-ne'e, no nune'e f6 toleransia ba Eskritura. Mundu
hakfodak haree kulpa boot tebes ne'ebé mosu husi la simu Liafuan
Santu, no ema rekonese katak fiar ba Maromak no ba Ninia liafuan
presiza nu'udar virtude no moral nia fundasaun. Na'i dehan: “Sé mak
0 hatin no ko'alia aat ba? No hasoru sé mak 6 hasa'e 6-nia lian, no
foti 6-nia matan ba leten? Hasoru Israel nia Santu duni.” Isaias 37:23.
“Tan ne'e, haree, Ha'u sei halo sira hatene, dala ida ne'e Ha'u sei halo
sira hatene Ha'u-nia liman no Ha'u-nia kbiit; no sira sei hatene katak
Ha'u-nia naran mak NAI” Jeremias 16:21.

Kona-ba sasin na'in rua ne'e, profeta deklara tan: “No sira rona lian
boot ida husi lalehan dehan ba sira: Sa'e mai iha ne'e. No sira sa'e ba
lalehan iha kalohan ida; no sira-nia inimigu sira haree sira’
Apokalipse 11:12. Dezde Fransa halo funu hasoru Maromak nia sasin
na'in rua, sira hetan onra hanesan seidauk iha uluk. Iha 1804 sira harii
Sosiedade Biblika Britdnika no Estranjeira. Depois ida-ne'e mosu
organizasaun hanesan sira, ho sanak barak, iha Europa nia
kontinente. Tha 1816 sira harii Sosiedade Biblika Amerikana. Bainhira
sira harii Sosiedade Britanika, sira imprime no namkari ona Biblia iha
lian lima-nulu. Husi tempu ne'eba sira tradds ona Biblia ba lian no
dialetu atus ba atus. (Haree Apéndise.)

Durante tinan lima-nulu molok 1792, ema tau matan uitoan de'it
ba misaun iha rai li'ur nia servisu. Sira la harii sosiedade foun ida, no
igreja uitoan de'it mak halo esforsu ruma atu namkari Kristianizmu
iha rai pagaun sira. Maibé besik sékulu sanulu-resin-walu nia rohan
mudansa boot ida akontese. Ema la kontente ho razionalizmu nia
rezultadu sira no hatene katak presiza Maromak nia revelasaun no
relijiaun ne'ebé ema sente rasik iha moris. Husi tempu ne'e misaun
iha rai li'ur nia servisu buras ho dalan ne'ebé seidauk iha uluk. (Haree
Apéndise.)

Imprensa nia hadi'a sira fo forsa ba servisu atu namkari Biblia.
Komunikasaun nia fasilidade sira ne'ebé aumenta entre rai oioin,
harahun tiha hanoin-aat no nasaun nia taka an nia didin tuan sira, no
Roma nia pontifise nia lakon kbiit mundu nian, loke ona dalan ba
Maromak nia liafuan atu tama. Durante tinan balu ema fa'an Biblia la
ho bandu iha Roma nia dalan sira, no agora ema lori Biblia ba mundu
nia parte hotu ne'ebé ema hela.

Voltaire la fiar-na'in dala ida dehan ho foti-an: “Ha'u kole ona rona
ema dehan bebeik katak mane na'in-sanulu-resin-rua mak harii
relijiaun kristaun. Ha'u sei prova katak mane ida de'it bele to'o atu
harahun relijiaun ne'e” Jerasaun barak liu ona dezde ninia mate. Ema

millaun barak hamutuk iha funu hasoru Biblia. Maibé Biblia dook
tebes husi lakon, to'o fatin ne'ebé iha Voltaire nia tempu iha atus ida,
agora iha rihun sanuly, loos duni, rihun atus ida, Maromak nia livru
nia kopia. Tuir Reformadér uluk ida nia liafuan kona-ba igreja
kristaun, “Biblia mak bigorna ida ne'ebé halo ona martelu barak aat.
Na'i dehan: “Alat funu ida ne'ebé ema halo hasoru 6 sei la manan; no
nanal hotu ne'ebé hasa'e hasoru ¢ iha julgamentu, 6 sei kondena”
Isaias 54:17.

“Ita-nia Maromak nia liafuan sei hamri'ik ba nafatin” “Ninia ukun
fuan sira hotu metin. Sira hamri'ik metin ba nafatin to'o rohan-laek,
no hala'o ho lia loos no laran-loos.” Isaias 40:8; Salmu 111:7, 8. Buat
hotu ne'ebé harii iha ema nia autoridade leten sei monu; maibé buat
ne'ebé harii iha Maromak nia liafuan ne'ebé la muda nia fatuk leten
sei hamri'ik ba nafatin.

